
Annotatsiya. Maqolada institutsional iqtisodiyot nazariyasi doirasida rasmiy institutlar (qonunlar, 
davlat boshqaruvi tizimi, sud hokimiyati) va norasmiy institutlar (urf-odatlar, madaniy qadriyatlar, 
ijtimoiy me'yorlar)ning iqtisodiy o‘sishga ta'siri o‘rganilgan. Tadqiqot D. Nort, D. Ajemo‘g‘lu va J. 
Robinson qarashlariga tayanib, O‘zbekiston va boshqa o‘tish davri iqtisodiyoti mamlakatlarida 
institutlarning iqtisodiy taraqqiyotdagi o‘rnini statistik ma'lumotlar asosida tahlil qiladi. Yigirmata 
mamlakat bo‘yicha Spirmen usulida hisoblangan darajali bog‘liqlik koeffitsienti mulk huquqi indeksi 
bilan yalpi ichki mahsulot o‘sishi o‘rtasida o‘rtacha kuchdagi ijobiy aloqa (r = 0,61; p < 0,01) 
mavjudligini ko‘rsatdi. O‘zbekiston misolida 2016–2025 yillardagi islohotlar natijasida o‘zlashtirilgan 
xorijiy investitsiyalar hajmi 2025 yilda 43,1 mlrd dollarga yetgani, yalpi ichki mahsulot o‘sishi 7,7 
foizni tashkil etgani, korrupsiyani idrok etish indeksi esa 21 balldan 31 ballga ko‘tarilgani asoslab 
berilgan. Norasmiy iqtisodiyot va korrupsiyaga moyil norasmiy me'yorlar islohotlar samarasini 
cheklovchi asosiy omil bo‘lib qolmoqda. 
Kalit so‘zlar: institutsional iqtisodiyot, rasmiy institutlar, norasmiy institutlar, iqtisodiy o‘sish, o‘tish 
davri iqtisodiyoti, mulk huquqi, bitim xarajatlari, institutsional bo‘shliq, O‘zbekiston. 
 
Аннотация. В статье в рамках институциональной экономической теории исследуется 
влияние формальных институтов (законы, система государственного управления, судебная 
власть) и неформальных институтов (традиции, культурные ценности, социальные нормы) 
на экономический рост. Опираясь на концепции Д. Норта, Д. Аджемоглу и Дж. Робинсона, автор 
на основе статистических данных анализирует роль институтов в экономическом развитии 
Узбекистана и других стран с переходной экономикой. Ранговый корреляционный анализ 
Спирмена по двадцати странам выявил умеренную положительную связь между индексом 
прав собственности и ростом ВВП (r = 0,61; p < 0,01). На примере Узбекистана показано, что в 
результате реформ 2016–2025 годов объём освоенных иностранных инвестиций в 2025 году 
достиг 43,1 млрд долл. США, рост ВВП составил 7,7%, а индекс восприятия коррупции 
повысился с 21 до 31 балла. Теневая экономика и неформальные коррупционные нормы 
остаются основными факторами, ограничивающими эффективность реформ. 
Ключевые слова: институциональная экономика, формальные институты, неформальные 
институты, экономический рост, переходная экономика, права собственности, 
трансакционные издержки, институциональный вакуум, Узбекистан. 
 
Abstract. The article examines the impact of formal institutions (laws, public administration, the 
judiciary) and informal institutions (traditions, cultural values, social norms) on economic growth 
within the framework of institutional economics. Drawing on the work of D. North, D. Acemoglu and 
J. Robinson, it analyses the role of institutions in the economic development of Uzbekistan and other 
transition economies on the basis of statistical data. Spearman rank correlation analysis across 
twenty countries revealed a moderate positive association between the property rights index and 
GDP growth (r = 0.61; p < 0.01). The case of Uzbekistan shows that, as a result of the 2016–2025 
reforms, utilised foreign investment reached USD 43.1 billion in 2025, GDP grew by 7.7%, and the 
Corruption Perceptions Index score rose from 21 to 31. The shadow economy and informal corrupt 
norms remain the main factors limiting the effectiveness of reforms. 
Keywords: institutional economics, formal institutions, informal institutions, economic growth, 
transition economy, property rights, transaction costs, institutional void, Uzbekistan. 

KIRISH 
Iqtisodiy o‘sish sabablarini izohlashda iqtisodchilar uzoq vaqt kapital, 

mehnat va texnika taraqqiyoti kabi omillarga tayanib keldi. XX asrning ikkinchi 
yarmidan boshlab esa yangi institutsional iqtisodiyot maktabi iqtisodiy 
taraqqiyotning chuqur ildizlari institutlarda, ya'ni jamiyatda qaror topgan «o‘yin 
qoidalari»da ekanini asoslab berdi. Bu yondashuv an'anaviy iqtisodiy 
nazariyadan tubdan farq qiladi: u bozor qonuniyatlari bilan birga, ular amal 
qiladigan ijtimoiy-huquqiy muhitni ham tahlil qiladi. 

Tabiiy boyliklari va geografik sharoiti o‘xshash mamlakatlar o‘rtasidagi 
turmush darajasidagi katta tafovut ko‘p hollarda aynan institutlar sifati bilan 
izohlanadi. Janubiy va Shimoliy Koreya bunga yaqqol misoldir: 1945 yilda ikki 
mamlakat deyarli bir xil iqtisodiy sharoitda bo‘lgan, biroq keyingi o‘n yilliklarda 
institutlardagi tub farq ularni butunlay boshqa yo‘lga soldi. Bugungi kunda 
Janubiy Koreyada aholi jon boshiga daromad Shimoliy Koreyadagidan 25–30 
baravar yuqori. Xuddi shunday, AQSh va Meksika qo‘shni bo‘lsa-da, ularning 
iqtisodiy taraqqiyoti o‘rtasidagi tafovut saqlanib qolmoqda. 

Jahon iqtisodiyotining tobora yaxlitlashuvi va raqamli iqtisodiyotga o‘tish 
sharoitida institutsional muhitning ahamiyati yanada ortmoqda. Xalqaro savdo, 
xorijiy investitsiyalar va texnologiyalar almashinuvi ishonchli huquqiy kafolatlar, 
shaffof tartibga solish tizimi va mulk huquqining mustahkam himoyasini talab 
etadi. O‘zbekistonda 2016 yildan buyon amalga oshirilayotgan keng ko‘lamli 
islohotlar — valyuta bozorini erkinlashtirish, soliq tizimini soddalashtirish, 
tadbirkorlik muhitini yaxshilash va sud-huquq islohotlari — institutsional 
iqtisodiyot nuqtai nazaridan alohida o‘rganishni talab etadi. 

 
ADABIYOTLAR SHARHI  
Iqtisodiyotdagi institutsional yondashuv XX asr boshida T.Veblen tomonidan 

asoslangan va keyinchalik yangi institutsional iqtisodiyot maktabi sifatida 
rivojlangan. J. Xodgson (2006) institutlarni «ijtimoiy qoidalar tizimi» sifatida 
ta'riflab, ularning kishilar xatti-harakatini qanday shakllantirishini ko‘rsatadi. 
A.Denzau va D. Nort (1994) «umumiy aqliy andozalar» tushunchasini kiritib, 
norasmiy institutlarning inson tafakkuridagi asoslarini ochib berdi. 

D. Nort (1990, 2005) institutlarni «jamiyatdagi o‘yin qoidalari» deb ta'riflab, 
rasmiy institutlar (konstitutsiya, qonunlar, mulk huquqi, shartnomalar tizimi) 
bilan norasmiy institutlar (urf-odatlar, an'analar, xulq-atvor qoidalari, madaniy 
me'yorlar) o‘rtasidagi tub farqni ko‘rsatib berdi. Olimning «Iqtisodiy o‘zgarishlar 
jarayonini anglash» (2005) asarida iqtisodiy taraqqiyot yo‘lidagi institutsional 
cheklovlar yanada chuqur tahlil qilingan. 

D. Ajemo‘g‘lu va J. Robinson (2012) «Millatlar nega inqirozga yuz tutadi?» 
asarida institutlarni ikki turga ajratadi: aholining keng qatlamlari ishtirokini 
ta'minlaydigan, mulk huquqini himoya qiladigan va iqtisodiy faoliyat uchun teng 
imkoniyat yaratadigan qamrab oluvchi institutlar hamda boyliklarni tor guruh 
manfaatiga yo‘naltiruvchi tortib oluvchi institutlar. Mualliflarning «Tor yo‘lak» 
(2019) asarida erkin jamiyat uchun zarur bo‘lgan davlat va jamiyat o‘rtasidagi 

muvozanat o‘rganiladi. O. Uilyamson (2000) institutsional tahlilni to‘rt darajaga 
ajratib, boshqaruv tuzilmalarini chuqur o‘rganadi. G. Roland (2004) o‘tish davri 
iqtisodiyotida «tez» va «sekin» o‘zgaruvchi institutlar o‘rtasidagi ziddiyatni, 
R.Patnem va hammualliflari (2001) esa ijtimoiy kapital bilan iqtisodiy 
samaradorlik o‘rtasidagi bog‘liqlikni amaliy ma'lumotlar asosida ko‘rsatib 
bergan. 

 
TADQIQOT USLUBIYOTI 
Tadqiqot uch asosiy yondashuvga tayanadi. Ularning har biri o‘z afzallik va 

cheklovlariga ega bo‘lib, birgalikda qo‘llanilishi natijalar ishonchliligini oshiradi. 
Birinchi yondashuv — qiyosiy tahlil. Jahon bankining Jahon boshqaruv 

ko‘rsatkichlari, Xalqaro shaffoflik tashkilotining Korrupsiyani idrok etish indeksi 
va Heritage jamg‘armasining Iqtisodiy erkinlik indeksi asosida yigirma ta sobiq 
sotsialistik o‘tish davri iqtisodiyoti mamlakati 2010–2023 yillar kesimida 
qiyoslandi. Mamlakatlar Markaziy Osiyo, Kavkaz, Sharqiy Yevropa va Boltiqbo‘yi 
mintaqalaridan tanlab olindi: ularning umumiy tarixiy merosi va o‘tish 
jarayonidagi turli yo‘llari qiyoslash uchun qulay tanlanma hosil qiladi. 

Ikkinchi yondashuv — o‘zaro bog‘liqlik tahlili. Institutsional ko‘rsatkichlar 
(huquq ustuvorligi, mulk huquqi, hukumat samaradorligi, korrupsiyani nazorat 
qilish) bilan yalpi ichki mahsulot o‘sish sur'atlari o‘rtasidagi aloqa Spirmen 
darajali bog‘liqlik koeffitsienti yordamida o‘lchandi. Bu usul institutsional 
ko‘rsatkichlar ko‘pincha me'yoriy taqsimotga bo‘ysunmasligi sababli tanlandi. 
Koeffitsientlar 95 foizlik ishonch oralig‘ida hisoblandi. 

Uchinchi yondashuv — O‘zbekiston tajribasini o‘rganish. 2016–2025 yillarda 
amalga oshirilgan institutsional islohotlar (iqtisodiyotni erkinlashtirish, soliq, 
sud-huquq va yer munosabatlari islohotlari, milliy valyutaning erkin 
almashinuvini joriy etish) natijalarini baholashda Statistika agentligi, Markaziy 
bank, Investitsiyalar, sanoat va savdo vazirligi ma'lumotlari hamda xalqaro 
tashkilotlar xulosalaridan foydalanildi. Tadqiqotning asosiy cheklovi — 
ikkilamchi ma'lumotlarga tayanilgani va bevosita so‘rovnoma o‘tkazilmaganidir. 

 
TAHLIL VA NATIJALAR 
Jahon bankining «Huquq ustuvorligi» ko‘rsatkichi yuqori bo‘lgan Estoniya, 

Latviya va Chexiya o‘rta va uzoq muddatli iqtisodiy o‘sish bo‘yicha ham 
peshqadamlik qiladi. Bu mamlakatlar 1991 yildan boshlab institutsional 
islohotlarga ustuvor ahamiyat berdi va natijada aholi jon boshiga daromad 30 yil 
ichida besh-sakkiz baravar oshdi. Aksincha, huquq ustuvorligi past bo‘lgan 
Turkmaniston va Belarus iqtisodiy o‘sishda sezilarli darajada ortda qolmoqda. 

1-jadvalda tanlab olingan o‘n ta o‘tish davri iqtisodiyoti mamlakati bo‘yicha 
institutsional ko‘rsatkichlar va yalpi ichki mahsulot o‘sishi o‘rtasidagi nisbat 
keltirilgan. Yigirma mamlakatdan iborat to‘liq tanlanma bo‘yicha asosiy xulosalar 
jadvaldan keyin bayon etilgan. 1-jadval ma'lumotlaridan quyidagi xulosalar kelib 
chiqadi. Birinchidan, huquq ustuvorligi yuqori bo‘lgan mamlakatlar (Estoniya, 
Latviya, Chexiya) barqaror va izchil iqtisodiy o‘sishga ega. Ikkinchidan, 

O‘zbekiston institutsional ko‘rsatkichlar bo‘yicha sezilarli ijobiy o‘zgarishga 
erishgan bo‘lsa-da, hali o‘rtacha darajada qolmoqda. Uchinchidan, Gruziya keskin 
islohotlar orqali qisqa muddatda o‘z mavqeini sezilarli yaxshiladi, bu esa 
institutsional o‘zgarishlarda siyosiy irodaning hal qiluvchi o‘rnini tasdiqlaydi. 

1-jadval 
O‘tish davri iqtisodiyoti mamlakatlarida institutsional ko‘rsatkichlar  

va yalpi ichki mahsulot o‘sishi (2020–2023 yillar) 
Mamlakat Huquq ustuvorligi 

(Jahon banki, 2023) 
Mulk huquqi indeksi 

(100 balldan) 
Yalpi ichki mahsulot o‘sishi 

(2020–2023, %) 
Estoniya +1.41 87.2 4.2 
Latviya +1.18 81.5 3.8 
Chexiya +1.05 79.8 2.9 
Gruziya +0.62 72.4 6.7 

Qozog‘iston +0.14 58.3 4.1 
O‘zbekiston -0.08 51.2 5.8 
Armaniston -0.12 55.7 5.2 

Moldova -0.31 48.9 3.4 
Belarus -0.88 39.1 1.7 

Tojikiston -1.12 32.6 7.1 
 

Manba: Jahon bankining Jahon boshqaruv ko‘rsatkichlari (2024) va Xalqaro valyuta jamg‘armasi (2024) 
ma'lumotlari asosida muallif hisob-kitoblari. 

 

O‘zbekiston 2016 yildan buyon institutsional muhitni yaxshilash bo‘yicha 
izchil chora-tadbirlarni amalga oshirmoqda. Jahon bankining «Biznes yuritish» 
hisobotida mamlakat 2016 yildagi 87-o‘rindan 2020 yilda 69-o‘ringa ko‘tarilgan; 
ushbu hisobot 2021 yilda to‘xtatilgani sababli keyingi yillar uchun qiyosiy baho 
mavjud emas. Korrupsiyani idrok etish indeksi 2016 yildagi 21 balldan 2023 yilda 
33 ballga ko‘tarilib, 2024 yilda 32, 2025 yilda esa 31 ballni tashkil etdi  
(180 mamlakat orasida 124-o‘rin). Bu o‘sish so‘nggi ikki yilda to‘xtaganini va 
korrupsiyaga qarshi kurashda erishilgan natijalarni mustahkamlash zarurligini 
ko‘rsatadi. 

O‘zbekistonda 2016–2025 yillarda amalga oshirilgan institutsional 
islohotlarning asosiy ko‘rsatkichlari keltirilgan (2-jadval). 

2-jadval 
O‘zbekistonda institutsional islohotlar ko‘rsatkichlari (2016–2025 yillar) 

Ko‘rsatkich 2016 yil 2020 yil 2024 yil 2025 yil O‘zgarish (2016–
2025) 

Korrupsiyani idrok etish indeksi (100 
balldan) 21 26 32 31 ↑ 10 ball 

Yalpi ichki mahsulot o‘sishi (foizda) 7.8 1.9* 6.5 7.7 Jadallashgan 
O‘zlashtirilgan xorijiy investitsiyalar 

(mlrd dollar) 3.3** – 34.8 43.1 ↑ 13 baravar 

Korxonani ro‘yxatdan o‘tkazish muddati 
(kun) 30 3 1 1 ↓ 29 kunga 

Soliq turlari soni 13 9 9 9 ↓ 4 taga 
Norasmiy iqtisodiyot ulushi (yalpi ichki 

mahsulotga nisbatan, %) 52 45 ≈40 – ↓ ≈12 punkt 
 
Manba: O‘zbekiston Respublikasi Statistika agentligi (2026), Markaziy bank (2025), Investitsiyalar, sanoat va 
savdo vazirligi (2026), Xalqaro shaffoflik tashkiloti (2026), Xalqaro valyuta jamg‘armasi (2024) ma'lumotlari. 
Izoh: * 2020 yildagi pasayish pandemiya ta'siri bilan bog‘liq; ** 2017 yil ma'lumoti (xorijiy investitsiya va 
kreditlar); 2024–2025 yillar ko‘rsatkichlari Investitsiyalar, sanoat va savdo vazirligi uslubida hisoblangan, shu 
sababli taqqoslash taxminiy xarakterga ega. 

2-jadval ma'lumotlariga ko‘ra, eng katta o‘zgarish xorijiy investitsiyalar 
hajmida kuzatildi: 2017 yilda 3,3 mlrd dollar bo‘lgan xorijiy investitsiya va 
kreditlar 2024 yilda 34,8 mlrd, 2025 yilda esa 43,1 mlrd dollarga yetdi. Markaziy 
bankning to‘lov balansi ma'lumotlariga ko‘ra, to‘g‘ridan-to‘g‘ri xorijiy 
investitsiyalarning sof kirimi ham 2023 yildagi 2,16 mlrd dollardan 2024 yilda 
2,84 mlrd dollarga oshgan. Bu investorlarning mamlakat institutsional muhitiga 
ishonchi ortganidan dalolat beradi. Shuningdek, korxonani ro‘yxatdan o‘tkazish 
muddati 30 kundan 1 kunga qisqardi, soliq turlari 13 tadan 9 taga kamaytirildi, 
yalpi ichki mahsulot o‘sishi esa 2024 yilda 6,5 foiz, 2025 yilda 7,7 foizni tashkil 
etdi. 

O‘zaro bog‘liqlik tahlili natijalari. Yigirmata o‘tish davri iqtisodiyoti 
mamlakati bo‘yicha Spirmen darajali bog‘liqlik tahlili natijalari 3-jadvalda 
keltirilgan. Tahlil institutsional ko‘rsatkichlar bilan yalpi ichki mahsulot o‘sishi 
o‘rtasidagi aloqa kuchini aniqlashga qaratilgan. 

3-jadval 
Institutsional ko‘rsatkichlar va yalpi ichki mahsulot o‘sishi o‘rtasidagi 

Spirmen darajali bog‘liqlik koeffitsientlari 
Institutsional ko‘rsatkich Spirmen 

koeffitsienti (r) 
Ehtimollik 

darajasi (p) Bog‘liqlik darajasi 

Mulk huquqi indeksi 0.61 < 0.01 O‘rtacha ijobiy 
Huquq ustuvorligi (Jahon banki) 0.58 < 0.01 O‘rtacha ijobiy 
Hukumat samaradorligi (Jahon 

banki) 0.54 < 0.05 O‘rtacha ijobiy 

Korrupsiyani nazorat qilish (Jahon 
banki) 0.49 < 0.05 Qisman ijobiy 

Sud mustaqilligi (Jahon iqtisodiy 
forumi) 0.63 < 0.01 O‘rtacha ijobiy 

 

Manba: muallif hisob-kitoblari. Dastlabki ma'lumotlar: Jahon bankining Jahon boshqaruv ko‘rsatkichlari (2024), 
Jahon iqtisodiy forumining Global raqobatbardoshlik hisoboti (2019). 

 

Eng yuqori bog‘liqlik sud mustaqilligi ko‘rsatkichida kuzatildi (r = 0,63; p < 
0,01). Bu natija sud tizimining investitsiya muhitiga ta'sirini yaqqol tasdiqlaydi: 
sudlar qanchalik mustaqil va qarorlari oldindan bashorat qilinadigan bo‘lsa, 
investorlar mulk huquqi himoyasiga shunchalik ishonadi va mamlakatga sarmoya 
kiritishdan cho‘chimaydi. Mulk huquqi indeksi ham yuqori bog‘liqlikni ko‘rsatdi 
(r = 0,61; p < 0,01). Korrupsiyani nazorat qilish ko‘rsatkichi o‘rtacha bog‘liqlikka 
ega (r = 0,49; p < 0,05), bu uning murakkab tabiati va boshqa omillar bilan o‘zaro 
ta'siri bilan izohlanadi. Norasmiy institutlar va institutsional nomuvofiqlik. O‘tish 
davri iqtisodiyoti mamlakatlarida rasmiy va norasmiy institutlar o‘rtasidagi 
nomuvofiqlik bir necha ko‘rinishda namoyon bo‘ladi. 

Birinchi ko‘rinish — «qo‘shaloq qonuniylik». Rasmiy qonunlar va norasmiy 
me'yorlar yonma-yon amal qiladi. Masalan, korrupsiya qonun bilan taqiqlangan 
bo‘lsa-da, amaliyotda norasmiy «to‘lov» odati saqlanib qolib, tadbirkorlik 
xarajatlarini oshiradi. O‘zbekistonda bu holat, ayniqsa, qurilish, yer ajratish va 
davlat xaridlari sohalarida yaqqol ko‘zga tashlanadi. Mazkur hodisa institutsional 
turg‘unlik deb ataladi va yangi rasmiy me'yorlar qabul qilinganidan keyin ham bir 
necha yil davom etishi mumkin. 

Ikkinchi ko‘rinish — norasmiy iqtisodiyot. Xalqaro valyuta jamg‘armasi 
baholariga ko‘ra (2024), O‘zbekistonda norasmiy iqtisodiy faoliyat yalpi ichki 
mahsulotning taxminan 40 foizini tashkil etadi, bu mintaqadagi o‘rtacha 
ko‘rsatkichdan yuqori. Norasmiy iqtisodiyotning sabablari faqat soliq yuki bilan 
emas, balki ma'muriy tartib-taomillarning murakkabligi va davlat idoralariga 
nisbatan ishonchning yetarli emasligi bilan ham bog‘liq. 

Uchinchi ko‘rinish — qonunlar ijrosining zaifligi. Qonunlar mavjud bo‘lsa-da, 
ularni amalga oshiruvchi tizimlar — sud mustaqilligi, ijro etuvchi idoralar, 
me'yoriy hujjatlar ijrosi ustidan nazorat — zaif bo‘lsa, qonunlarning iqtisodiy 
ta'siri cheklanadi. O‘zbekistonda sud-huquq islohotlari davom etmoqda, biroq 
sudyalar mustaqilligini to‘liq ta'minlash va sud qarorlariga norasmiy ta'sir 
o‘tkazish holatlariga barham berish vazifasi hali to‘liq hal etilmagan. 

Shu bilan birga, 2016–2025 yillarda amalga oshirilgan islohotlar muhim 
ijobiy natijalar berdi: korxonani ro‘yxatdan o‘tkazish bir kunga qisqardi, xorijiy 
investitsiyalar hajmi o‘n baravardan ziyod oshdi, iqtisodiy o‘sish 2025 yilda  
7,7 foizga yetdi. Bu ko‘rsatkichlar rasmiy institutlar islohotining amaliy 
samarasini yaqqol namoyon etadi. 

Olingan natijalar D.Nortning (1990, 2005) institutsional o‘zgarishlar 
nazariyasini tasdiqlaydi: iqtisodiy o‘sish uchun to‘g‘ri qonunlar qabul qilishning 
o‘zi kifoya qilmaydi, ularni hayotga tatbiq etadigan ijtimoiy-madaniy muhitni 
shakllantirish ham zarur. Shu ma'noda, rasmiy institutlardagi «tez» islohotlar 
norasmiy me'yorlar bilan qo‘llab-quvvatlanmasa, o‘z salohiyatini to‘liq ro‘yobga 
chiqara olmaydi. O‘zbekiston tajribasi buni yaqqol ko‘rsatmoqda: soliq 
qonunchiligi soddalashtirilganidan keyin ham soliq ma'muriyatchiligida ayrim 
norasmiy amaliyotlar saqlanib qoldi. 

D.Ajemo‘g‘lu va J.Robinson (2012, 2019) qarashlari nuqtai nazaridan, 
O‘zbekiston hozirda tortib oluvchi institutlardan qamrab oluvchi institutlarga 
o‘tish yo‘lining o‘rta bosqichida turibdi. Qamrab oluvchi institutlar barqaror 
bo‘lishi uchun ular jamiyatning keng qatlamlari manfaatlarini ifoda etuvchi 
ijtimoiy ittifoqlarga tayanishi lozim. 

Qiyosiy tahlil asosida uch xil tajriba ko‘rib chiqildi. Estoniya tajribasida jadal 
institutsional islohotlar va raqamli davlat boshqaruvini joriy etish orqali 30 yil 
ichida yuksak iqtisodiy o‘sishga erishilgan; bunda rasmiy islohotlar ma'rifiy 
an'analar, Shimoliy Yevropa me'yorlariga intilish va kuchli fuqarolik jamiyati kabi 
tayyor madaniy zamin bilan uyg‘unlashgan. Rossiyaning 1990-yillardagi tajribasi 
rasmiy institutlarni tez o‘zgartirib, norasmiy yakkahokimlik va homiylik 
tuzilmalarini saqlab qolish uzoq muddatda iqtisodiy taraqqiyotni cheklashini 
ko‘rsatdi. Gruziya esa 2004–2012 yillarda keskin islohotlar — huquq-tartibot 
idoralaridagi korrupsiyaga deyarli barham berish, ruxsatnomalar sonini  
600 tadan 150 taga qisqartirish — natijasida «Biznes yuritish» hisobotida  
100-o‘rindan 8-o‘ringa ko‘tarildi. Bu tajriba tez institutsional o‘zgarishlar 
mumkinligini, biroq buning uchun kuchli siyosiy iroda zarurligini ko‘rsatadi. 

O. Uilyamsonning (2000) to‘rt darajali institutsional tahlili nuqtai nazaridan, 
O‘zbekistondagi islohotlar asosan ikkinchi (institutsional muhit — rasmiy 

qoidalar) va uchinchi (boshqaruv — tashkiliy tuzilmalar) darajalarda amalga 
oshirilmoqda. Birinchi daraja — ijtimoiy qadriyatlar, ya'ni norasmiy me'yorlar va 
madaniyat — eng sekin o‘zgaradi va bu jarayon avlodlar almashinuvini talab 
etadi. K. Menar va M. Shirli (2014) tasnifiga ko‘ra, O‘zbekistonda boshqaruv 
darajasidagi islohotlar hal qiluvchi bosqichni boshdan kechirmoqda. 

 
XULOSA VA TAVSIYALAR 
Tadqiqot natijalari quyidagi umumlashtirilgan xulosalarni chiqarish 

imkonini beradi. 
Birinchidan, rasmiy institutlar sifati — huquq ustuvorligi, mulk huquqi 

himoyasi va sud mustaqilligi — iqtisodiy o‘sish bilan barqaror ijobiy bog‘liqlikka 
ega (r = 0,49–0,63), bunda sud mustaqilligining ta'siri eng yuqori. 

Ikkinchidan, O‘zbekistonda 2016–2025 yillardagi islohotlar investitsiya 
muhitini tubdan yaxshiladi va iqtisodiy o‘sishni jadallashtirdi (2025 yilda  
7,7 foiz), biroq norasmiy iqtisodiyot ulushining yuqoriligi hamda korrupsiyani 
idrok etish indeksining so‘nggi ikki yilda pasaygani islohotlar samarasini 
cheklamoqda. 

Uchinchidan, islohotlar samarasi rasmiy qoidalar, ularning ijrosi va 
jamiyatdagi norasmiy me'yorlar o‘zaro uyg‘unlashgandagina to‘liq namoyon 
bo‘ladi. 

Shundan kelib chiqib, institutsional islohotlarni chuqurlashtirishning 
quyidagi umumiy yo‘nalishlari taklif etiladi: 

– huquqiy kafolatlarni kuchaytirish: sud mustaqilligini ta'minlash, iqtisodiy 
nizolarni hal etishning ixtisoslashgan tizimini rivojlantirish va mulk huquqi 
himoyasini mustahkamlash; 

– davlat boshqaruvini shaffoflashtirish: davlat xizmatlarini to‘liq raqamli 
shaklga o‘tkazish, ma'muriy tartib-taomillarni soddalashtirish va korrupsiyaga 
qarshi jamoatchilik nazoratini kengaytirish; 

– norasmiy me'yorlarni ijobiy yo‘nalishda o‘zgartirish: ta'lim tizimida 
huquqiy madaniyat va tadbirkorlik ko‘nikmalarini shakllantirish, xalqaro 
institutsional me'yorlarga yaqinlashish va mustaqil taftish idoralarini 
rivojlantirish. 

Keyingi tadqiqotlarda tadbirkorlar, huquqshunoslar va davlat xizmatchilari 
o‘rtasida bevosita so‘rovnoma o‘tkazish hamda korxonalar darajasidagi 
ma'lumotlar asosida iqtisodiy-miqdoriy tahlil qilish maqsadga muvofiq. 

